
আরবীতে লিখিত আরবী ব্যাকরণের প্রচুর বই থাকলেও তা এ দেশের পাঠকদের অনেকটা নাগালের বাইরে। তাছাড়া ভাষা বুঝতে না পারার কারণে অনেকেই এসব বই থেকে উপকৃত হতে পারেন না। বাংলা ভাষায় লিখিত মানসম্মত আরবী ব্যাকরণ-বইয়ের একটি সংকট আরবী শিক্ষক-শিক্ষার্থীরা দীর্ঘদিন যাবত অনুভব করে আসছেন। সেই সংকট খানিকটা নিরসনের তাগিদেই ব্যবহারিক পদ্ধতিতে “আরবী ব্যাকরণ” নামের এ বই রচনার প্রয়াস।

স্বল্পপরিসর আমাদের এ বইতে আরবী ব্যাকরণের দুটি প্রধান শাখাকে আলাদা না করে একই সাথে উভয় শাখার অতি প্রয়োজনীয় ও বহুল আলোচিত বিষয়সমূহ সংক্ষেপে আলোচনা করা হয়েছে। বিষয় নির্বাচন ও উপস্থাপন-পদ্ধতি অনুসরণের ক্ষেত্রে আধুনিক কালের কতিপয় আরবী ব্যাকরণ বই সামনে রাখা হয়েছে। এসব বইয়ের মধ্যে আলী আল-জারেম ও মোস্তফা আমীন প্রণীত “আন-নাহ্বুল ওয়াঁদিহ” বিশেষভাবে উল্লেখযোগ্য। অধিকাংশ ক্ষেত্রে প্রথমে আলোচ্য বিষয়সম্বলিত উদাহরণ-বাক্য বা উদ্ধৃতি পেশ করা হয়েছে। সাথে সাথে তার বাংলা অনুবাদ দেওয়া হয়েছে। তারপর. বাক্যগুলো বিশ্লেষণের মাধ্যমে সংশ্লিষ্ট বিষয়টি আলোচনা করা হয়েছে। এরপর বিষয়সংক্রান্ত ব্যাকরণের সুত্র উল্লেখ করা হয়েছে এবং সবশেষে শিক্ষার্থীদের চর্চার নিমিত্তে বিষয়ের উপর কিছু কিছু অনুশীলনী সন্নিবেশিত হয়েছে।

